
 



SARRERA 

Esku artean duzuen txosten pedagogiko honetan, Francoren bilobari gutuna 

antzezlana ikasleekin lantzeko hainbat tresna proposatzen dizkizuet. 

Antzezlanean nagusitzen den gaia sakontzeko xedearekin, ikasleekin lantzeko 

hainbat jarduera aurkituko dituzue. Euskarri nagusi modura www.franco.eus 

lotura proposatu dut; dokumentu mota anitza eta eskuragarria aurkituko duzue 

bertan. 

Antzezlana ikusi ondoren balia dezakezue materiala eta zehazki Batxilergo 

2.mailako Psikologia ikasgaian lantzeko pentsatua dago. Nolanahi, hainbat 

ikasgaien artean lan eginez edo elkarlana sortuz lantzeko ere baliagarria da. 

Esaterako, Filosofia Ikasgaian hausnarketak eginez, Euskara ikasgaian 

antzerkia eta ahozko zein idatzizko konpetentziak landuz, Batxiler Artistikoko 

ikasleen kasuan gaiaren inguruko adierazpen plastikoak eginez…  

 

FITXA ARTISTIKOA 

 

 

 

 

SINOPSIA  

Iñakik hamar urte eta leuzemia ditu. Joxanek 

berrogeita sei urte eta gerra zibileko obus 

baten txatala buruan. Etorkizun 

bideragarririk ez duen ospitalean iragana eta 

oraina kateatzen dira Migel eta Kristina 

medikuen ametsetan. Itxarongeletan sekula 

agertzen ez diren pazienteen izen zerrendak 

entzuten dira ordena alfabetikoan eta 

Carmen Martinez-Bordiuk betetzen du 

bihotzeko aldizkari maiztuaren azala. Iraun 

beharraren gaitzak jotako komunitate baten 

hezurren eta gezurren erradiografia 

traumatologikoa da Francoren bilobari 

gutuna.  

 

http://www.franco.eus/


PROPOSAMENAREN JUSTIFIKAZIOA: 

 

 “Kontatu barik kontatzen diren istorioek sortzen dituzten zauriak dira sendatu 

behar direnak. Dena da Franco eta denok gara Franco.” Hitz horiekin laburbildu 

zuten Unai Iturriaga eta Igor Elortza egileek antzerkiaren muina. Izan ere 

Frankismoa azalean sufritu zutenek kontatutakoak eta isildutakoak egin gaitu 

gaur garen tribua, garen bezalakoak. Franco hil ondoren jaio zirenen pausajean 

ere igartzen da haren itzalaren pisua. Karga. 

Bere familiaren istorioak abiapuntu hartuta, bi liburu edo teoria ere ekarri ditu 

Ximun Fuch zuzendariak lan honetara. Batetik, Günther Anders filosofo judu 

alemanak 1964an idatzi zuen Gu, Eichmannen seme-alabak gutun filosofikoa. 

Andersek gutuna idatzi zion semeari, bere aitaren biktima moduan. Hartan 

esaten dio ez duela bere izenagatik inor epaitu nahi, bere aitak egin zuen 

bezala; eta eskatzen dio aitarengandik aldentzea eta borrokan sartzea, 

basakeriaren kontrako borrokan. Antzezlan honetan Eichmanni beharrean 

Francoren bilobari idatzi diote gutuna. 

Beste erreferentzia garrantzitsua Nathalie Zadge etno-psikiatrarena da. Giza-

taldeen ibilbidea aztertu du eta Zadgek dio trauma kolektiboak modu 

kolektiboan tratatu behar direla. Etno-psikiatrak genozidioen biktimen alaba-

semeen ametsak ikertu zituen eta ohartu zen haiek ere beren gurasoek 

garatutako beldur eta sindrome berak garatzen zituztela. Zadgen iritziz arazo 

psikologiko guztiak ez dira indibidualak, batzuk kolektiboak dira eta kolektiboki 

tratatu behar direla defendatzen du. 

Erreferentzia horietatik guztietatik abiatuta paralelismoa egiten du Fuchek: 

Nazismoak auzia izan du baina Frankismoak ez. Hori dela eta, gure zauriek eta 

traumek hor jarraitzen dutela uste du; eta horiek tratatu ezean, gure 

ondorengoei pasako dizkiegu. 

http://www.franco.eus/deskargak/FBG_BERTSOLARI.pdf gehiago irakurri nahi 

izanez gero, aurreko loturan duzue elkarrizketa osoa. 

Aurrekoan kontuan hartuta, antzezlan honen bidez aukera paregabea dugu 

Psikologia 2.mailan “Gogamen prozesuak: Oroimena” gaia lantzen denean 

Oroimen historikoa lantzeko. 

 

 

 

http://www.franco.eus/deskargak/FBG_BERTSOLARI.pdf


ARAZO-EGOERA: 

 

A) Testuingurua: Psikologiako “Gogamen prozesuak: Oroimena” gaian 

landutakoa gaur egun bolo-bolo dabilen gaira ekarriko dugu. Frankismoa 

bizi izandako hainbatek gogor eutsi dio bizitutakoari; beste hainbatek, 

berriz, nahiago izan du oroitzapenak ahaztu. 1936ko altxamenduak 

ahaztu ezinezko gertaerak ekarri zituen emakume-gizon askoren burura, 

inoiz ahaztu ezin izan zituzten arren beldurragatik isilean gorde behar 

izan zituzten batzuek; beste batzuek, berriz, gertakari haiek ahaztu egin 

nahi izan zituzten betirako. 

 

B) Arazoa: “Francoren bilobari gutuna” antzezlanean Frankismo garaiko 

hainbat pasarte, egoera, gertaera agertzen dira. Gehiegitan, ordea, 

ikasleentzat ezezagunak dira; euskaraz hitz egiteagatik eraztuna jartzea, 

emakumeei ilea moztea, Ezkaba, Saturraran… Ez al da gure ardura 

gertatutakoren ezagutza bermatzea? 

 

C) Helburua: Belaunaldi berriek Frankismoak Euskal Herrian izan zuen eta 

oraindik ere duen eragina ezagutzea eta hausnarketa bultzatzea. 

Antzezlanaren zuzendariak esan moduan Frankismoa azalean sufritu 

zutenek kontatutakoak eta isildutakoak egin baikaitu gaur garen 

bezalakoak.  

 

 

ZEREGINA  

Antzezlana ikusi ondoren, bertan agertzen diren gaiei tiraka eta www.franco.eus  

orrialdea lagun, Frankismoaren garaira hurbildu eta taldeka egokitu zaigun atala 

aurkeztuko diegu beste taldekideei. Behin hori eginda, hausnarketarako garaia 

izango da. 

 

 

 

 

http://www.franco.eus/


JARDUEREN SEKUENTZIA 

 

A. LEHEN FASEA: 

 

1.Jarduera: Francoren bilobari gutuna ikusten ari garen bitartean ikasle 

bakoitza antzezlanak lantzen dituen gai, aipamen interesgarri, ulertzen 

ez dituenak… idatziko ditu orrialde batean.  

https://www.youtube.com/watch?v=9jaJ5oWFi-o antzezlana ikusteko 

lotura. 

 

2.Jarduera: Ideia zaparradaren bidez, ikaskide guztien artean 

antzezlanak lantzen dituen gai, garai, gertaera, gako nagusiak partekatu 

ditugu. 

 

3.Jarduera: Antzezlanak lantzen dituenen artean zer ezagutzen dugu eta 

zer ez?  

 

B. GARAPEN FASEA 

 

4.Jarduera: www.franco.eus euskarriko “Ikerketa” atala erabiliz talde 

txikitan bertan agertzen diren atalak landuko ditugu. Trabajadoriak, 

Frankismoa eta Euskara, Frankismoa eta emakumeak, Kontzentrazio 

esparruak, Tortura… 

 

5.Jarduera: Galdetu amona-aitonei Frankismoaz. Nola bizi izan zuten 

beraiek? Zer gogoratzen dute? Hitz egiten dute garai horri buruz ala 

nahiago dute ahaztu eta horri buruz ez hitz egin? Zergatik? 

 

C. APLIKAZIO ETA KOMUNIKAZIO FASEA 

 

6.Jarduera: Etxean jasotako informazioa gelara ekarri eta denon arteko 

hausnarketa egingo dugu. Ezagutzen al dugu gertatutakoa? 

Beharrezkoa al da gertatutakoa oroitzea? Ba al du gugan eraginik 

gertatutakoak? 

Baliabide moduan https://www.gernikakolobak.info/ekimena/ orrialdea 

bisitatu daiteke; Gernikako bonbardaketa sufritu zutenen ilobek 

bonbardaketaren gertakari historikoa gai hartuta sorkuntza eremuan 

aurrera eramandako proiektua. 

 

 

 

 

https://www.youtube.com/watch?v=9jaJ5oWFi-o
http://www.franco.eus/
https://www.gernikakolobak.info/ekimena/


D. OROKORTZEA ETA TRANSFERENTZIA FASEA 

 

7.Jarduera: Talde bakoitzak landutako Frankismoaren atala gelan 

aurkeztuko du. 

 

8.Jarduera: Denon artean lehen ikustaldian ulertu ez ditugun 

antzezlaneko hainbat pasarte orain dugun informazioarekin lotu eta 

ulertuko ditugu. 

 

9.Jarduera: Jarduera hauek egiten hasi aurretik landu dugun 

Psikologiako “Gogamen prozesuak: Oroimena” gaian, Oroimenaz modu 

singularrean hitz egin dugu batez ere.  Oroimen kolektiboa gizatalde 

batek gordetzen dituen oroitzapen partekatuen multzoa da, belaunaldi 

batetik bestera transmititzen dena eta maiz etorkizunari ere eragiten 

diona, egungo eta geroko gertakariak memoria horren arabera 

interpretatuz eta baloratuz. Hori jakinik, hitz egin al daiteke 

Frankismoaren oroimen kolektiboaz? Idatz ezazu Oroimen kolektiboaz 

gogoeta laburra Psikologiako unitateko edukiak oinarri moduan hartuta. 

 

         

Oihana Muxika Lazkano  


